
Vehakuma 
Nimito Karara 
ovata no entava 
aumanto vauvaro 
6 entanavuqai qaqi 
vauvaro Ihuva qaiqaa 
Betanini tota vaiinti vo 
Rasarusiva qutuvura qaqi vara 
himpima kovaro vaunaini 
vura. Vika mini oquvi 
vauvaro Mariava vahavera 
taqu vo varero anura.



Vahavera 
taqu vira nora 
monu aquko ueri 
vahaverara vira 
autu naadi vauvaro 
Mariava taqu vira 
varero vi vahaveraraqohairo 
Ihura aiquqaa aqu amitero 
viraqaahairo nai qiata 
kaukiqohairo vira aiqu 
nunka amitovaro vahavera 
unta koqeva naavu vira 
ekaa mpiqa kora.



Ihuva minti tuvaro vira vainti 12 navuqihairo vovano 
Iutaasi Ikeriotiva naavu viraqihairo vevarero Ihura 
qovarama kaainarara tiva nimireva 
vuva oruntero vuru Kotira kaiqa 
vara amite vau vaiintika vika 
noranavu tiva nimumanta 
vika vira uvara quahake nái 
aiqiqaa kauqu aquke 
tiha, . . .



. . . Are minti tiaravera tenavu monu ai amirerave, 
tuvaro viraqaahairo Iutaasiva Ihura vika kauquqi tuta 
kaaina aarara rante vaura.



Ihuva minti tumanta vira 
vaintinavu Ihuva tuntemake, vi 
karara qerama vatora. Ihura 
vaintinavu kara ne vauvaro Ihuva 
mpareti varakero Kotirara koqema 
iarao tivakero nkuikero nai 
vaintinavu nimiro tiharo, Maa karara 
varake naate. Maa mparetiva ti 
vaatama vaivo, tiro. 



Minti tivakero viva uaini kaapu 
varakero Kotirara koqema iarao 
tivakero vinavuka viti nimiro tiharo, 
Ne ekaa maa namarira naate. Maa 
namariva ti naarema vaivo. Kotiva 
vaiinti nahenti hampata vohaaraqi 
avitumavi vaireva qaraaka uva tiva 
taatautaaina uvava kempukaiqama 
vuarire tiro, ti naarevano vi 
uvara 
kempukaiqama 
kaanarove. 



Ti harukaivaro ti naarevano 
nteharo airi vaiinti nahenti 
kahaqiharo vika qora uva 
nunka nimitaanarove.



Ihuva minti tivakero Pitaarara tiharo, Saimonio, 
Saimonio, iriane. Sataaniva niara kaiqe te vika 
avateha tavaare tivaro Kotiva ho mintiane tirave. Te 
Kotira aarehama ariara vira kahaqiraro viva ariara 
kempukaiqama kero iriqiro vuarire tunarave. Are 
naantiara qaiqaa tiriara iriqira viharama nena qata 
vakaukavara 
kempukaiqama 
nimitaane, tiro. 



Ihuva minti tuvaro Pitaava tiharo, Aqao, Noravauvo, 
te ariara irihama te karapuhiqi variainararavata, qutu 
vuainararavata qeramate vauro, tiro. Pitaava minti 
tuvaro Ihuva vira tiva amiro tiharo, Pitaao, te ai tiva 
amiarirara iriane. Are taaramo tataama tiriara kia 
vira tavaunarave tiraro kokoraaravano uva tianarove, 
tiro.



Viraqaahairo Ihuva nai 
vaintiaravata oru viro 
kaqava ututora, 
Gesemanive turaqi 
orurero nai 
vaintinavuara tiharo, 
Nenavu maini oquvi 
vaiqe te vuruni oru Kotira 
aaraare, tivakero 
Pitaaravata, Sebedira 
maaqutantavata, vinavukaqai 
ntita varero mini vuvaro vira 
avu aato kia koqe uvaro vira 
muntukavanovata . . . 



. . . qoraiquvaro viva 
taaramonavuara tiharo, 
Ti muntukavano 
voqamakero 
qoraiqimanta vaurarora 
tiro, vi maarava ti haatara 
kareva auti vaivo. Nenavu 
maaqaa ti vataake vaiha avu 
viti viri ihama aitutiha 
variate, tiro. Ihuva minti 
tivakero viva tiharo, Mpo ti 
Qo, are ekaa kaiqa ho vare 
variaravave. 



Te ihavina namarira naaina 
kaapura are vi kaapura 
qaqini vara kaane. Te 
minti tiariraravata, 
are kia ti muntuka 
vainara avataqira 
viraitira, are nena 
muntuka vainara 
avataqira vuane, tiro.



Iutaasiva virara iriro vuru Kotira kaiqa vara amite 
vau vaiintika vika noranavuvata, Parasi 
vaiintinavuvata, tiva nimumanta vika kamaan ira 
kiripunavuvata, nái kaiqa vaiintinavuvata 
Iutaasira amuvaro Iutaasiva vika ntita 
varero vumanta vika ovavata raam 
uvata qumpi vare, huru 
kaavuvata vare Ihuva 
vaunaini vivi orurora. 



Vinavuka minti tuvaro vinavukaqihairo vovano Kotira 
kaiqa vara amito vaiintika qiata vaiinti vira paanaa 
vaiinti aato teqa aqukora. Vira kauqu tanaraini 
vau aatora teqa kovaro hiqirura. Hiqiruvaro 
Ihuva aqao kia qaiqaavata mintiane 
tivakero vi vaiintira aatoqaa nai 
kauqu vatovaro qaiqaa vira 
aatovano naitarama 
viro vaura.



Ihuva minti tumanta vika vira ravaaqavu vare vivi, 
Kotira kaiqa vara amite vau vaiintika vika qiata vaiinti 
naavuqira vuru kovaro Pitaava niaraihairo vika 
avataqiro viviro, orurero 
tavovaro vahaaqaini 
vatuka avutaqi iha 
quarate vauvaro 
vivavata mini viraqaa 
vauka hampata iha 
taariharo vaura.



Pitaava minti tuvaro 
vaiinti vo, qiata vaiinti 
vira kaiqa vaiintivano 
Pitaava aato teqakora 
vira kena vaiintivano 
Pitaarara tiharo, Quqaae 
te ai tavaurara are vikantira 
kaqava ututaaraqi variarao? 
tiro. Tuvaro Pitaava qaiqaa 
aqao kiave tiro. Minti tivakero 
iruvaro vaakama kokoraaravano 
uva tura. Vi uvava Pitaara aatoqi 
ntuva vuvaro viva aaqaini 
vaatirovaro vira muntukavano 
qoraiquvaro iqi rateharo vaura.



Minti tivake vika ekaa himpi Ihura 
vita vare Pairaatava vaunaini vuru 
ke Ihuraqaa uva vateha mintima ti: 
Tenavu tavauraro maa vaiintiva qaqi 
vaiinti nahenti qora aara numiqeharo 
vikara kia avuhainaa 
vaiinti Sisaara takisi 
amiate ti vairave. 



Vika minti tuvaro Pairaatava Ihura 
irero tiharo, Quqaae are Iutaa 
avuhainaa vaiintivano variarao? 
tuvaro Ihuva tiharo, Are tianara te 
maa vikave, tuvaro Pairaatava Kotira 
kaiqa vara amite vau 
vaiintika vika 
noranavuaravata, vaiinti 
nahenti ruvaaqumavi 
vaukaravata, vikara tiharo, 

Aqao, te tavauraro maa 
vaiintiva kia kamaanira uva 
raqakai vaiintivama vaivo, tiro. 



Pairaatava Ihura kuvantu kareva 
autiharo qaiqaa vaiinti nahenti 
ruvaaqumavi vauka irora. Viva vika 
iromanta vika kia vira uva iriraiti, 
noraiqaake naveraitiha, Vira kaira 
katariqaa arutaate. 
Vira kaira katariqaa 
arutaate, ti vaura.



Minti tuvaro vika vira katariqaa 
arutaate tiro, Pairaatava Ihura vika 
nimumanta vira iqoka vaiintinavu vira 
vitora. Vira iqoka vaiintinavu vira vita 
vare vuvaro Ihuva nai hirite katarira 
aqu varero vumanta vika Ihura vita 
vare maa uvaraqihai Qiata Vuhaariqaave 
tunaini vi. Iutaa vatanaa uvaqihai 
Gorogotave tunaini oru ntora.



Mini orunte Ihura aiqu kauqu niriqohai 
katariqaa arute katari vira vataqi vaavi 
aratora. Vira vaavi arate vaiinti 
votantavata katariqaa arute 
vitantavata hini hini 
aratovaro Ihuva 
vitanta avutana 
vaura.



Ieruharemini Kotira Naavuqi kaankuka voqaara 
tavuna nora hiritora. Vi tavunava vauvaro Ihuva qutu 
vireva uvaro vi tavunava vaakama avutaqaahairo nai 
qunahi vura. Mintuvaro Ihuva 
katariqaa vaiharo 
noraiqaakero naveraitiro 
tiharo, Ti Qo, ti Maraqura 
varaane, tiro. Minti 
tivakero viva qutu vura.



Entama vire uvaro vaiinti vo Iohepiva 
Arimatia vatukaihainaava anirora. 
Vi vaiintiva koqe vaiinti 
kansoru vaiintivano vaiharo 
Kotiva raqikiaina entava 
aniainarara veka vau 
vaiintiva anirero, 
vira qararaa Iutaa 
vatanaaka maara 

tu entarara iriharora 
tiro, viva kia 

qetaraitiro, oru 
Pairaatarara tiharo, 

Ho Ihura vaata are ti 
timiraqe te vare vuru 
quntama taare, tiro.



Pairaatava minti tuvaro Iohepiva 
monu aqukero hanta tavuna 
varero Ihura vaata 
katariqaahairo viqu 
muntuvi kero, hanta 
tavuna viraqohairo  
apuqama kero muntu  
vaiinti quntareva 
ori vaurutoraqi

Ihura vera vatero, 
viraqaahairo nora 

ori vo venta varero 
ori qentiana viri 

tinta tora.



Vira qararaa Saarareqaa Kotira kaiqa 
vara amite vau vaiintika vika 
noranavuvata, Parasi 
vaiintinavuvata, oru 
Pairaatara vataake 
ruvaaqumavi vaiha 
virara tiha, Nora 
vaiintio, . . . 



. . . tenavu iruraro vi vaiintiva 
una vaiintivano nai qaqi vau entara 
tiharo, Te taaramo enta 
varikema, qaiqaa qaqi 
himpirerave turave. 
Viva minti turara 
tira, are iqoka 
vaiinti nititaira 
vika vira quntama 
            taaraqaa 

                                           taaramo 
                              enta 
                              vaiha 
                            raqikiqi 
                             vuate. 



Viva minti tumanta vika mini ke, oru 
qentiana tintato oriraqaa 
voqaramake 
vuka autute iqoka 
vaiintinavuara tiha, 
Maini vaiha 
maimaraara 
raqikiate, tura.



Saarareqaa Iutaa Maara Enta 
taiqovaro vira qararaara 
ruvaahama vumanta Santeqaa 
Mariava 
Makataaraihainaavavata, 
vira qamaqova vo 
Mariavavata, vitanta 
Ihura quntama 
toraqi tavareka 

vurama.



Vuvaro vaakama vaturavano 
noraiqaakero uti vauvaro 
Noravano atito enseliva 
naaruvaihairo tuvu tintato
orira qaqini venta 
vavikero vi oriraqaa 
oquvi vaura Mintima 
vaumanta 
maimaraara vau

vaiintinavuka vira 
tave, voqamake aatu 

ite vaumanta aiqu 
kauqu ntiri ntiri 

vaumanta vinavuka 
qutuvuaka 

voqaantemake vaura.



Vinavuka mintimake vauvaro enseli 
viva nahentitantara tiharo, Kia 
qetaate. Te iruramanta 
netanta Ihura katariqaa 
arutaa vaiintira 
rantareka aniavo. 
Viva kiama maini 
vaivo. Viva nai tiva 
nimintema kero, 
             qaiqaa 
                                                  qaqima himpivo. Ani             
                                                  vira veta vataaraqi  
                                                            tavaate. 



Enseli viva minti tumanta nahenti vitanta 
vira quntamatora mini ke, vitanta 
qetehavata, voqamake quaheha 
Ihura vaintinavu vuru tiva 
nimireka kantama vura. 



Vitanta kante vauvaro vaakama Ihuva 
vitanta ntitakero tiharo, Vaihave, 
tumanta vitanta quaheha oru 
hiqirivi vaiha vira aiqu utu vare 
vira quahama amiteha vira autu 
tuaherake vauvaro Ihuva 
vitantara tiharo, Kia qetaate, 
vuru ti qatanavuara mintima 
tiate: 
Ne 

Karirini oruntema 
ti tavaate tiate, tiro.



Ho naantiara ekaanaini Ihura vainti 11 navu kara ne 
vauvaro Ihuva vinavuka nivuqaa qovarama vura. Ihuva 
qaqi himpitero vaumanta vokuka vira tave vuru Ihura 

vaintinavu tiva nimumanta vinavuka vi uvarara kia 
quqaa uvave ti vauvarora tiro, vira kaara Ihuva 
naivano vinavuka nivuqaa qovarama viro vinavuka 

nitiharo tiharo, Nenavu vi uvarara quqaave tiataara 
vaimanta nenavu kempukaiqama kehama kia quqaa 

uvave tiavo, tiro. Ihuva Noravano nai vaintinavu uva 
tiva nimi taiqa kovaro Kotiva vira naaruvaini vita 

varovaro viva mini oru Nora Kotira kauqu 
tanaraini oquvi vaurama.



Variqa Kotiva                
vataini variakara voqamakero muntuka 

vateharora tiro, viva nai Maaqu 
vohaiqa vatataira tinavu timiro. 
Mintirara ti, vaiinti nahenti vira 
Maaquara quqaave tika kia qutuvi 

taiqa viraiti, vika ekaa enta 
           ekaa enta qaqi variqi 
                     vivara.



Romeni 3:23 Tenavu ekaa Kotira uva raqake kia 
hoqamake vaunarara ti, tenavu kia ho Kotiva vainanaini 

voqaraanaini oru variariraukama vaunara.

Romeni 6:23 Qora okaravano nai kaiqa vaiinti qutu vuaina 
koqaaraqai nimi vaivarovata, Kotiva Nora Vaiinti Ihu 
Karaitira kaiqarao tiro, quminaiqama kero aaqaa ekaa 

enta qaqi variqi vuaina okarara tinavu timira.

Hiparu 9:27 Maa vataraqaa varia vaiinti nahentika variqi 
vivi, vika vohaa tataaqai qutu vivaro Kotiva vikaqaa uva 

vateharo ko tianaro.



Epasaasi 2:8,9 Ne nenta kahaqi aarava kia vauvaro Kotiva 
ni aaqaa aaqurihama nimiteharo koqema nimitairara ti, ne 

Karaitirara quqaave tiavaro Kotiva ni kuvantu 
kero ntita varaira. Kotiva kia tenavu kaiqa vara 

amitaunarara iriraitiro, viva qaqi aaqaa mintimakero 
koqema timitairara ti, kiama ho tenavu tentanavu 

mahuta tiarirava vairo.

Romeni 10:9,10 Ne nenta noqihai qovaramake tiha, 
Quqaama Ihuva Noravano vaivo, tivakeha ne nenta 

muntukaqihai tiha, Quqaama Kotiva Ihura qutu 
vuraqihairo vara himpima kaivaro viva qaiqaa qaqi himpiro 

vaivo, tivera, Kotiva virara iriharo ni kuvantu keharo 
ntitaanaro. Ne nenta muntukaqihai vi uvarara quqaave 
tivaro Kotiva ni avuqavuqama nimitaanaro. Ne vi uvara 

noqihai qovaramake tivaro Kotiva ni 
kuvantu keharo ntitaanaro.



Ioni 3:16,17 Variqa Kotiva vataini variakara voqamakero 
muntuka vateharora tiro, viva nai Maaqu vohaiqa 

vatataira tinavu timiro. Mintirara ti, vaiinti nahenti vira 
Maaquara quqaave tika kia qutuvi taiqa viraiti, vika ekaa 

enta ekaa enta qaqi variqi vivara. Kotiva nai Maaqu 
vataini atitovaro viva kia vaiinti nahentiqaa uva vatareva 

tuvitaraitiro, viva vika kuvantu kero ntitareva tuvura.

1 Ioni 5:11-13 Kotiva tiva qovaramake vai uvava 
maantimama vairo: Tinavuara vika ekaa enta qaqi variqi 

vuate tiro, Kotiva nai Maaqu tinavuara iriharo vara kaira. 
Qaqi variqi vi varia okarava nai vira Maaquqi vairara tiro, 
vira Maaquntiro variqiro virava qaqi variqiro vuanaro. Kia 

Kotira Maaquntiro variqiro virava kiama qaqi variqiro 
vuanaro. Te ne Kotira Maaquara quqaa vivave ti variaka, 

ne ekaa enta qaqi variqi vi varia okarara kankomake 
iriate ti, te maa uvara ni qara ruva nimite vauro.



Matiu 26-28; Ruki 22-24; Ioni 13-21 

